
INTRODUCCION. CONTEXTUALIZACION

Nesta exposición coméntase o impacto dos hidrocarburos sobre as
poboacións de animais invertebrados que habitan nos fondos móbiles, areas e
lamas principalmente, das nosas rías, organismos que reciben, como é sabi-
do, o nome de bentos.

Non está de máis ter presente o papel de dito medio natural na riqueza
biolóxica, e tamén económica, de Galicia, xa que o marisqueo, certas formas
de acuicultura e a pesca dependen directa ou indirectamente dos organismos
bentónicos.

Se ben na actualidade gran parte da nosa preocupación ambiental sobre
a conservación do mar aparece  estimulada polo naufraxio do buque Prestige,
unha reseña permitirános lembrar situacións semellantes ocurridas nas nosas
costas: Polycommander (ría de Vigo), Urquiola, (ría de A Coruña), Andros
Patria (costa luguesa), Aegean Sea (rías de Coruña, Ares, O Ferrol), sucesos,
todo eles, consecuencia do intenso tráfico marítimo derivado do transporte do
cru dende os países productores cara as zonas de maior demanda mundial,
que ten como un dos seus puntos críticos de paso a zona de Fisterra.

Os derradeiros dos accidentes citados, en especial o acaecido co Aegean
Sea, permitiron obter valiosa información biolóxica, aínda que non só, para
tratar de coñecer en que magnitude e durante canto tempo vense afectados os
ecosistemas, así como tratar de averiguar as pautas de recuperación trala alte-
ración causada. Para elo resulta importante o coñecemento previo, que enten-

demos como de normalidade, dos parámetros bióticos e abióticos da zona
afectada. Por outro lado os contrastes con casos similares ocurridos noutras
zonas xeográficas sirven para avanzar no coñecemento científico de tales
impactos.

Unha parte significativa dos naufraxios de buques petroleiros supuxeron
un vertido de cru, cos seus distintos compoñentes moleculares (tal era, por
exemplo, a carga do Aegean Sea), mentres que o accidente do Prestige foi un
dos maiores a nivel mundial en canto a derrame de fuel, que, como é sabido,
é un producto do refinado do cru.

Convén lembrar que situacións como a aquí comentada son de certo
dramáticas, pero calculóuse que sólo ó redor do 15% do total dos productos
petrolíferos que chegan ó océano procede de naufraxios.

EVOLUCION INICIAL DO VERTIDO

Algúns dos factores que inflúen na evolución dun derrame no medio
mariño son: - o grado de inflamabilidade e a densidade. O primeiro deles
determina que proporción pode arder e, polo tanto, que volume permanecerá
finalmente no mar (xa que no caso de que se incendie estaráse a restar esa
carga contaminante do medio mariño, aínda que desgraciadamente vaia afec-
tar á atmosfera); mentres que no embarrancamento do buque Aegean Sea
unha parte do cru vertido incendióuse, non sucedeu o mesmo no caso máis
reciente do Prestige, polo que toda a carga contaminante recaiu no mar.

Pola súa parte a densidade condiciona a profundidade á que desplazárase
o material derramado, os organismos ós que afectará inicialmente e o tempo
de persistencia no océano; repetindo a comparación entrambos casos, mentres
que tralo derame do Aegean Sea eran visibles as típicas irisacións impregnan-
do un certo espesor dos sedimentos brandos dos fondos mariños, no caso do
Prestige todos temos presente as imaxes das masas de fuel adheridas de area
rodondo sobre o fondo.

INCIDENCIA SOBRE OS PARAMETROS ABIOTICOS

Numerosos investigadores coinciden en que a chegada ó fondo oceáni-
co de importantes volumes de hidrocarburos provoca unha resposta similar á
de un aporte considerable de materia orgánica , co que ó cabo de dous ou tres
meses do naufraxio rexístrase un descenso do osixeno disolto, tanto na auga
de fondo como no interior do sedimento, o que determina a aparición neste
medio de condicións de reducción (figura 1); a intensidade e duración da dita
situación está en función da granulometría (nos sedimentos máis finos, coa

cotiá escaseza relativa de O2, a hipoxia acentúase), da cantidade de materia
orgánica particulada atopada na capa límite e do hidrodinamismo da zona en
cuestión. Delo infírese que algunhas das zonas máis sensibles e éste tipo de
impactos son os esteiros, caracterizados pola presencia dunha mestura de areas
moi finas e lamas, así como por unha notable protección frente ás correntes
máis rápidas, sendo, ademáis, nalgunhos casos o medio receptor dunha carga
orgánica antropoxénica carrexada nas augas residuais non depuradas, esteiros
nos que ten lugar  o desenvolvemento larvario dun considerable número de
especies e que constitúe, a súa vez, o biotopo de importantes especies mariñas
de interese comercial.

O tempo de permanencia dos hidrocarburos derramados no interior dos
sedimentos brandos pode chegar ata os 4 anos rexistrados no Amoco Cadiz
(Francia, 1978), nos fondos lamosos da ría de Ares eran ben visibles 2 anos
despois do Aegean Sea.

EFECTO SOBRE AS POBOACIONS

Durante os 12 meses posteriores ó vertido de cru, que é o intervalo máis
negativo, prodúcese:

- Desaparición dunha serie de especies, sendo certos crustáceos e
equinodermos os máis afectados. A mortalidade destes animais debe ser moi
rápida, xa que temos observado no caso do Prestige, pulgas de mar agonizan-

Figura 1. Potencial redox no  interior dun sedimento areoso

tes ás  poucas horas da chegada do fuel á praia. No accidente do  Aegean Sea
as especies máis afectadas foron anfípodos dos xéneros Ampelisca, Harpinia,
o ourizo   Echinocardium cordatum, a estrela  Ophiura ophiura e algún mo-
lusco bivalvo.

- Diminución do número de individuos dalgunhas das especies que, a
pesares de todo,  logran soportar estas condicións tan limitantes do medio.
Tanto a mortalidade descrita no  punto anterior como o descenso da densidad
teñen lugar, principalmente, nas capas superiores do sedimento, resultando
menos afectados os niveis máis profundos.

- Proliferación  de certos individuos que vénse potenciados como con-
secuencia da diminución da competencia, polo que as súas poboacións au-
mentan notablemente; estas especies son consideradas bioindicadoras de con-
taminación, sendo a meirande parte   anélidos poliquetos como Aponuphis
bilineata e  Chaetozone setosa.

Resumíndo, prodúcese  unha desestructuración, tanto cualitativa como
cuantitativa,  das poboacións animais do fondo mariño que provoca unha
alteración nas secuencias da sucesión do ecosistema; ditas modificacións im-
plican  reduccións das abundancias, que poden quedar no 20% dos valores
normales, así como da biomasa  e do número de especies, parámetro éste  que
baixa á metade. (Ver figuras 2 e 3).

Figura 2. Densidades previas (1988-89) e no ano posterior (1993) ó Aegean Sea

Transcurridos 24 meses iníciase a recuperación, acadándose valores
próximos ós previos ó impacto ó 3º ano no relativo ó número de especies, si
ben é certo que as máis sensibles non reaparecen ata transcurridos 4 anos,
mentres que a abundancia das distintas especies recupérase gradualmente  do
3º ó 4º ano.

Atopámos que un dos indicadores químicos de contaminación por hi-
drocarburos como é a relación 1 metilfenantreno/fenantreno está correlacionada
co número de especies de anélidos poliquetos que logran sobrevivir tras un
accidente deste tipo, polo que tal parámetro podería  utilizarse como
bioindicador (figura 4).

Figura 3. Número de especies antes (1988-89) e no  ano posterior (1993) ó
naufraxio

Figura 4 Correlacion riqueza especifica poliquetos- 1-metilfenantreno/fenantreno

Si ben, como xa se afirmou, a información dispoñible para este tipo de
situacións é progresivamente máis abundante e minuciosa, quedan aínda por
precisar certos aspectos como é o descoñecemento do umbral toxicolóxico,
tanto letal como subletal, para numerosas especies do bentos, avance que
permitiríanos mellorar na predicción do impacto ecolóxico sobre os inverte-
brados do fondo mariño causado por naufraxios como o do Prestige, á vez
que establecer un patrón de resposta das distintas especies para tales riscos.

RECUPERACION VISUAL DA PAISAXE

Distinguiremos o vertido localizado na superficie do mar daquel outro
no que se atopa fixado a un substrato (ben somerxido ben exposto ó aire).

Respecto á primeira das situacións, avanzado o século XX empregábanse
axentes dispersantes para facer desaparecer o hidrocarburo vertido na auga,
aínda que as consecuencias eran arrastrar a masa existente na superficie cara
o fondo mariño. Desbotado tal  método de actuación, pasaronse a utilizar
bombas de aspiración, tamén chamadas skimmer, para extraer todo o volume
posible coa axuda de barreiras de contención flotantes.

Non obstante o maior problema xurde co tratamento a nivel costeiro, en
concreto na zona sometida a acción das mareas. En substratos duros, sexa
rocha sexa pedra, dende a pasada década dos 80 vénse empregando auga
quente a presión, coa adición facultativa de  productos que favorezan o
crecemento de microorganismos que degraden o cru, a denominada
bioremediación (caso utilizado no Exxon Valdez en Alaska); en substrato areoso,
no pasado, procedíase á retirada masiva de todo o  espesor de area dende a
superficie da mesma ata a mancha máis profunda, co que, frecuentemente,
retirábase area limpa.  Hoxendía téndese a facer unha separación máis selec-
tiva da area impregnada daquela outra que consérvase limpa, retirándose a
mau as masas de hidrocarburos atopadas na praia.

As tarefas de limpeza son un punto crítico na conservación das comuni-
dades biolóxicas das praias, xa que existe unha estratificación natural vertical
dos organismos que pode verse afectada por as ditas actividades, polo que é
importante planificalas e executalas axeitadamente; ademáis no caso do
Prestige, como xa se ten mencionado, producíuse o vertido dun combustible
moi denso que deu lugar a unha rápida profundización do mesmo, así vimos
de comprobar  ós 23 días do accidente acumulacións de fuel atopadas xa a 18
cm de profundidade no interior da area das praias, situación que complica
aínda máis as tarefas de rexeneración das mesmas. (figura 5)

PRINCIPAIS FACTORES CONDICIONANTES

Algúns dos factores que inciden na intensidade do  impacto ecolóxico
dun vertido de hidrocarburos sobre as poboacións animais de fondos móbiles
serían:

- condicións ambientais previas ó vertido
- tipo de cru derramado
- condicións meteorolóxicas durante e despois do naufraxio
- punto do ciclo vital das especies no momento do accidente

MODELO DE  IMPACTO SOBRE O BENTOS

Os estudios levados a cabo na costa galega, derivados do naufraxio do
Aegean Sea,  contrastados cos resultados obtidos en situacións similares noutros
lugares,  permiten establecer un  modelo de resposta para estes casos que non
debería diferenciarse da seguinte secuencia de acontecementos:

- fase de mortalidade
- fase de latencia
- fase de recuperación
- fase de restablecemento
Todo elo provoca as seguintes consecuencias xerais:- diminución da

densidade, da riqueza específica e da biomasa- aborto do reclutamento

Figura 5. Penetración do fuel no interior dun sedimento areoso

nalgunhas especies- os crustáceos anfípodos e os equinodermos resultan se-
los grupos faunísticos máis afectados, en menor medida  sonno certos moluscos
bivalvos

- evidencias dunha desestructuración trófica nas poboacións  durante
as fases de mortalidade e latencia

